
AGINDUA, BIGARREN LEHENDAKARIORDE ETA LAN ETA ENPLEGUKO SAILBURUARENA, EUSKADIKO KOOPERATIBEN ERREGISTROAREN ANTOLAMENDU ETA FUNTZIONAMENDUAREN ERREGELAMENDUA ONARTZEN DUEN DEKRETU-PROIEKTUA JENDAURREAN JARTZEKO DENA.

Lan eta Enplegu Sailak xedapen orokor bat egingo du Euskadiko Kooperatiben Erregistroaren antolamendua eta funtzionamendua arautzeko.

Urriaren 1eko Administrazio Publikoen Administrazio Prozedura Erkidearen 39/2015 Legearen 133. artikuluan xedatutakoa betez, eta Xedapen Orokorrak Egiteko Prozedura aplikatzeari buruzko Jarraibideak onartzeko Gobernu Kontseiluaren 2017ko abenduaren 12ko Erabakian jasotakoa aintzat hartuta, aldez aurretiko kontsulta honen xedea da etorkizuneko arauaren eragin handiena izan dezaketen subjektuen eta haien erakunde esanguratsuenen iritzia biltzea, gai hauen inguruan: 

• Ekimenaren bitartez konpondu nahi diren arazoak. 
• Arau hori onestea beharrezko eta egoki den. 
• Arauaren helburuak. 
• Izan litezkeen bestelako aukera erregulatzaile eta ez-erregulatzaileak. 

Hori dela eta, hogei egun balioduneko epea ezartzen da instituzioek, herritarrek eta eragindako erakundeek egokitzat jotzen dituzten iradokizun eta iruzkin guztiak aurkez ditzaten. Araua egin aurretik gauzatuko da kontsulta hori, Xedapen Orokorrak Egiteko Prozedurari buruzko abenduaren 22ko 8/2003 Legearen 4. eta 5. artikuluek arautzen duten hasiera-fasearen barruan.

Urtarrilaren 19ko 7/2021 Dekretuak (Lan eta Enplegu Sailaren egitura organikoa eta funtzionala ezartzekoak) ematen dizkidan eskumenak baliatuz, honako hau 


EBAZTEN DUT:

Lehena.- Euskadiko Kooperatiben Erregistroaren antolamendua eta funtzionamendua arautzeko xedapen orokor baten proiektua aurretiazko kontsultaren izapidearen mende jartzea, proiektua egin aurretik.

Bigarrena.- Herritarrek eta erakundeek eta arauak eragindako instituzioek, hala nahi badute, hogei egun balioduneko epean helarazi ahalko dituzte agindu honen eranskinean azaltzen diren alderdiei buruzko iritziak, kontsulta Euskal Autonomia Erkidegoko Administrazio Orokorraren web-atarian argitaratu eta hurrengo egunetik zenbatzen hasita.

IDOIA MENDIA CUEVA
BIGARREN LEHENDAKARIORDE ETA LAN ETA ENPLEGUKO SAILBURUA




ERANSKINA

1.- Arauaren aurrekariak. 

Euskadiko Kooperatiben Erregistroaren indarreko antolamendu- eta funtzionamendu-erregelamendua, martxoaren 29ko 59/2005 Dekretuak arautua. (EHAA, 2005eko ekainaren 9koa, 108. zk.) Ez du berariaz arautzen bertan jasotako erregistro-prozeduren izapidetze telematikoa. 

Hala ere, Euskadiko Kooperatiben Erregistroak, Administrazio Publikoen Administrazio Prozedura Erkideari buruzko urriaren 1eko 39/2015 Legean (APAPEL) eta Sektore Publikoaren Araubide Juridikoari buruzko urriaren 1eko 40/2015 Legean (SPAJL) ezarritako bitarteko elektronikoak erabiltzeko betebeharra aplikatuz, administrazio-prozeduren izapidetze telematikoa bermatzeko eta herritarrek administrazioarekin bitarteko horien bidez duten harremana bultzatzeko, prozesu elektronikoak sartu ditu erregistro-prozeduran, hala nola protokoloan jasotzen diren notariotzetatik bidalitako tresna publikoen teleizapidetza, eta, nolanahi ere, erregistro-kudeaketaren oinarri diren programa elektronikoak etengabe eguneratu ditu, ohiko kudeaketan sortu diren beharrizan operatiboetara egokitzeko.

Euskadiko Kooperatiben abenduaren 20ko 11/2019 Legeak, kooperatibei buruzko arau substantibo berriak, azken xedapenetatik laugarrenean, aurreikusten du kooperatiba-sozietateen erregistroko erregelamendu berri bat onartzea, eta berariaz aurreikusi eta arautu behar du erregistro-espedienteen izapidetze elektronikoa, eta erregistratze-egintzak sinplifikatu, beharrezkoa den segurtasun juridikoari eutsita, interesdunekiko harremanak errazteko, bereziki inskripzioa eta egintzen gordailua, bai eta kontsulten ebazpena eta publizitate formala ere. 

Era berean, Sektore Publikoaren Jardueraren eta Funtzionamenduaren Erregelamendua onartzen duen martxoaren 30eko 203/2021 Errege Dekretuak nabarmentzen du prozeduren izapidetze telematikoak administrazio publikoen ohiko jarduera izan behar duela.

Erregelamenduzko arau berria indarrean sartzen denean, indargabetuta geratuko da Euskadiko Kooperatiben Erregistroaren antolamenduari eta funtzionamenduari buruzko Erregelamendua, martxoaren 29ko 59/2005 Dekretuak arautua.

2.- Ekimenarekin konpondu nahi diren arazoak. 

1.- Euskadiko Kooperatiben Erregistroa erregistro-prozeduren izapidetze telematikora egokitzeko beharra, eta, aldi berean, indarrean dagoen prozedura berrikustea, hain konplexua izan ez dadin eta eraginkorragoa izan dadin, erregistro-espedienteen administrazio-kudeaketa eraginkorragoa izate aldera.

2.- Erregistro-prozedurak arintzea, batez ere sozietate-bizitzaren une kritikoetan, hala nola eraketan, kooperatiba-enpresa berriak sortzen laguntzeko beste neurri bat bezala.

3.- Oro har, epeak laburtzea eta izapideak sinplifikatzea edo, hala badagokio, ezabatzea erregistro-prozeduretan.

4.- Bermatzea interesduna gustura dagoela Euskadiko Kooperatiben Erregistroarekiko harremanetan zerbitzu publiko digitalak erabiltzen dituenean, eta, horretarako, erraz erabiltzeko eta eskuratzeko moduko zerbitzu digitalak eskura jartzea.

3.- Araudia onartzeko beharra eta egokitasuna. 

Beharrizana: Azaldu den guztiaz gain, erregistro-erregulazio berri bat da beharrezkoa erregistro-prozedurak martxoaren 29ko 59/2005 Dekretuaren indarraldian sortutako beharretara egokitzeko, hots, izapideak kendu eta argitzeko, eta, nolanahi ere, erregistro-zerbitzuaren segurtasun juridikoa –erregistro-zerbitzuaren helburua– bermatzeko.

Aukera: 59/2005 Dekretua argitaratu zenetik igarotako denbora, behin eta berriz aipatua, interesdunek bitarteko telematikoak erabiltzea hartzen ari den garrantziari eta protagonismoari gehituta, aipatutako administrazio-prozeduraren arauetan ezarritako egungo eskariari gehitzen zaio, hau da, prozeduren izapidetze elektronikoa izan behar da administrazio publikoen ohiko jarduera, eta, beraz, premiazkoa da helburu horiek betetzen eta errazten dituen erregistro-arau bat egitea.

4.- Arauaren helburuak. 

Proiektatzen den dekretuaren xedea da Euskadiko Kooperatibei buruzko abenduaren 20ko 11/2019 Legearen azken xedapenetako laugarrena betetzea, Jaurlaritzak Euskadiko Kooperatiben Erregistroaren antolaketa- eta funtzionamendu-erregelamendu berri bat onartzeari dagokionez, erregistro-espedienteen izapidetze elektronikoa arautzeko eta erregistro-eragiketa sinplifikatzeko.

5.- Izan litezkeen bestelako aukera erregulatzaile eta ez-erregulatzaileak. 

Ez dago alternatiba ez-arauzkorik, teknikorik edo instrumentalik, Euskadiko Kooperatibei buruzko abenduaren 20ko 11/2019 Legearen azken xedapenetako laugarrenean ezarritako legezko baldintzak direla eta.

